
Ity boky ity dia tanteraka nohon’ny famatsiam-bola avy amin’ny Fandraharahàm-Pirenena momba ny Ranomasina sy ny 
Atmosfera (NOAA) Fisheries Service (famatsiana laharana NA15NMF4690193), ny Fikambanana Leonardo DiCaprio, ny 
Fikambanana Save Our Seas (famatsiana laharana SOSF-2016-369) ary 
ny Vondrona Manam-pahaizana momba ny Antsantsa IUCN. Fisaorana manokana ho an’i Nick Dulvy, 
Peter Kyne sy Michael Scholl. 

Ho an’i Lamin Sowe, ary ireo zanaka mpanjono maneran-tany

Ny Protect Africa’s Sawfishes (Arovy ny Vavana any Afrika) 

dia miasa any amin’ireo firenena an-dàlam-pandrosoana mba 

hanangom-baovao momba ireo andiana vavana, ary miara-miasa 

amin’ny fitondràna sy ireo fiaraha-monina any an-toerana mba 

hahitàna ny fomba tsara indrindra hiarovana ireo trondro ireo 

amin’ny fanjavonana.

Mama, inona kay ity ?  
Avy amin’ny antsantsa ve ? 
Sa fitaovam-piadiana ?

Singa amin’ny vatana trondro hafa kely sady mahafinaritra iny. Vavana !

Ny vavana dia manana anarana maro samihafa any amin’ny faritra 
maro ao Afrika. Inona no anaran’ny vavana  
any amin’ny tanànanao ? 



Maro ny vavana taloha taty Afrika, eny akaikin’ny morontsiraka, any anaty ala honko sy renirano.



Ankehitriny anefa, maro ireo vavana nanjavona. Fa nahoana ? Misy antony vitsivitsy manazava ny nanjavonan’ny vavana.  
Ny vavana lehibe dia miaina any an-dranomasina. Afaka mitombo ho  
tena lehibe izy, indraindray aza lehibe noho ny lakana, nefa sady  
tsy masiaka izy no tsy manafika olombelona.



Voafandrika anaty harato anefa ny tsofan’ny vavana, ka mora ny misambotra azy avy eo. 
Arakaraka ny mahabetsaka ny harato no mahabetsaka ny vavana tratra.

Vitsy ny isan’ny zanaka azon’ny vavana isan-taona fa tsy toy ny trondro hafa. Koa raha be loatra  
ny vavana voasambotsika, dia hanjavona haingana be ry zareo !



Any alavitry ny morontsiraka, mihazona ny tany tsy hihotsaka ny fototry ny hazo. Nefa rehefa manapa-kazo 
ny olona mba hivarotany vatan-kazo, na hamboleny, dia miha-malemy ny tany. Rehefa avy ny orana dia miton-
dra ny tany hikoriana ho any an-drenirano izay hifatràrany izy, ka mahatonga ny renirano ho marivo kokoa.

Ny vavana vavy izay te-hilomano anatina renirano mba hiterahany  
amina rano madio, dia tsy ho afaka hiditra ny renirano raha marivo loatra izany.



Ny zanaka vavana kosa dia tia miafina anaty ala honko, mba hanalavitra ireo  
voay sy antsantsa lehibe izay te-hihinana azy.

Kanefa rehefa kapain’ny olona ny ala honko mba hakàny hazo, na hamboleny vary,  
dia tsy manana toerana hiafenana intsony ireo vavana.



Fa maninona anefa isika no tokony hiaro ireo vavana ?
Ny vavana sy ireo antsantsa lehibe hafa ary ny makoba  

dia manan-danja lehibe amin’ny fiainana an-dranomasina, anaty ala honko ary an-drenirano.



Kanefa raha maka be loatra amin’ireo  
karazam-biby tsirairay anaty renirano, ala honko na ranomasina ianao, dia tsy hifandanja intsony izy ireo. 
Avy eo miova ny isan’ireo karazam-biby hafa, dia mety hanjavona ireo biby fisambotry ny olona hatao sakafo.  

Noho izany dia mila tandrovantsika  
ny fifandanjana anaty renirano, ala honko ary ranomasina, ka tsy tokony hanjono be 

loatra ny karazam-biby tsirairay isika. Amin’izay ho ampy sakafo ny rehetra ! 



Raha mahasambotra vavana ianao, tazony anaty rano izy raha azo atao. Ezaho 
tsoahina amin’ny harato ny nifiny, na tapaho ny haratonao.  

Avy eo izy havotsory velona anaty rano.

 Tandremo anefa fa matanjaka ny vavana ! 
 Makà namana iray mba hanampy anao.

Avy eo, manaova tatitra any amin’ny tomponandraikitry  
ny jono akaiky anao indrindra, momba ny vavana azonao. Azony ampiasaina  

hahatakarana bebe kokoa ny momba ny vavana any amin’ny faritra misy anao izany vaovao izany.



Karakarao tsara ny vavana any Madagasikara, dia hokarakarainy koa ny renirano sy ranomasintsika,  mba hahafahantsika hanana sakafo be dia be anio sy amin’ny hoavy !

